
        
            
                
            
        

    
	Э. АМИЧИС

	 

	ГАЛТ ТЭРЭГ АВАРСАН ОХИН
 

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн “А. И. Ульянова—Елизарова : АЛТАН ХАРААЦАЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЖААЛ ХҮҮ АЖААГАА АСАРСАН НЬ

	Гуравдугаар сарын нэгэн бороотой өглөө нэлдээ норж шавар болсон тариачин маягийн хувцастай, даавуунд боодолтой юм сугавчилсан жаал хүү Неапол хотын эмнэлгийн үүдний жижүүр дээр ирж нэгэн захиа сарвайн өгөв. Тэр жаал наранд бага зэрэг борлосон цэвэрхэн царайтай, бодлогоширсон нүдтэй, бөгөөд хагас жимийсэн зузаан уруулын цаанаас дун цагаан шүд харагдах ажээ. Жаал хүү Неаполийн дүүрэг дэх нэгэн тосгоноос иржээ. Жилийн өмнө ажил эрэхээр Франц явсан эцэг нь эх нутагтаа эргэн ирээд Неапол хотноо усан онгоцноос буумагцаа өвчилж, энд эмнэлэгт хүргэгдсэн тухайгаа дөнгөж мэдэгдэн бичсэн юм санж. Авгай нь арга тасарч өөрөө очъё гэхэд гэрт нь охин нь өвчтэй, бас хуруун чинээн нялх хүүхэдтэй тул чадсангүй. Тэгээд том хүүгээ нутагт нь нэрлэдгээр «ажаа» хэмээх эцгийг нь асруулахаар шийдэж явуулсан нь энэ ажээ. 

	Жаал хүү бараг гучин километр газар явган явж иржээ. 

	Үүдний жижүүр захиаг нь үзчихээд эмнэлгийн ажилчдын нэгийг дуудаж, жаал хүүг эцэгт нь хүргэн өг гэж хэлэв. 

	— Чиний эцэг хэн бэ? гэж тэр ажилтан асуув. 

	Жаал хүү нэрийг нь хэлсэн ч тэр ажилтан тийм хүнийг санасангүй. 

	— Холоос ирсэн настай ажилчин уу? гэж дахиад асуув. 

	— Тийм ээ, ажилчин, гэж жаал хүү нэлээд зовсон байртай хариулаад, — Гэхдээ тийм ч настай биш. Харин холоос ирсэн, гэлээ. 

	— Тэр хэзээ эмнэлэгт ирсэн юм бэ?

	Жаал хүү захиагаа нэг хараад:

	— Тав зургаа хоногийн өмнө байх аа гэв. 

	Эмнэлгийн ажилтан хэсэг бодсоноо, гэнэт санав бололтой:

	— Энэ чинь дөрөвдүгээр тасагт хамгийн мухарт байгаа, гэлээ. 

	— Хүнд байна уу? Одоо бие нь яаж байна? гэж жаал хүү сэтгэл зовон асуув. 

	Эмнэлгийн ажилтан юу ч хариулсангүй. Гагцхүү түүний зүг гөлрөн ширтээд:

	— Надтай яв! гэлээ. 

	Тэд шатаар өгсөж хоёр булан тойроод хонгилд орж зэрэгцээ ор бүхий тасгийн онгорхой хаалганы өмнө очив. 

	— Миний араас яв, гэж эмнэлгийн ажилтан давтан хэллээ. 

	Жаал хүү сэтгэлээ засахыг бодож араас нь даган явахдаа өвчтөнүүдийн туранхай цонхигор царайг айсан байртай хялалзан харж явлаа. Ихэнх өвчтөний нүд хагас аниастай харагдах нь тэд үхчихсэн юм шиг санагдана. Зарим нь бүр айсан юм шиг нүдээ бүлтийлгэн урагш гөлрөн ширтэнэ. Ихэнх нь ёолох ажээ. Тасагт гэрэл муутай, эмийн хурц үнэр нэвт шингэжээ. Гартаа шилэн сав барьсан хоёр сувилагч нэг өвчтөнөөс нөгөө рүү очно. 

	Тасгийн хамгийн мухарт хүрээд эмнэлгийн ажилтан нэгэн орны толгой тушаа зогсоод цонхны хөшгийг татан нээж:

	— Эцэг чинь энэ дээ, гэлээ. 

	Жаал хүү цурхиран уйлж боодолтой юмаа шалан дээр алдан, өвчтөний цээжинд толгойгоо наан унаад, хөнжил дээрээ хөдөлгөөнгүй тавьсан гарыг нь шүүрэн атгав. Гэвч өвчтөн хөдөлсөнгүй. 

	Жаал хүү босон ирж эцгийгээ хараад дахиад л уйлж гарав. 

	Өвчтөн алгуурхан нүдээ нээж удаан харах нь түүнийг таньж байгаа бололтой, гэвч уруул нь үл хөдөлнө. Хөөрхий ажаа нь ямар их өөрчлөгдөө вэ! Хүү нь танихын арга алга. Үс нь бүр цайж, сахал нь битүү ургаад, нүүр нь нэлдээ час улайж хавдаад, арьс нь гөлийж гялалзана. Нүд нь зурчихсан юм шиг онийж, уруул нь бүр ч памбагар зузаан ердөө танихын эцэсгүй өөрчлөгджээ. Ганцхан дух, нуман хөмсөг нь л онцын өөрчлөгдсөнгүй төрхөөрөө үлджээ. Тэр арай ядан хүндээр амьсгаадна. 

	— Ажаа, ажаа минь! гэж жаал хүү хэлээд, — Энэ чинь би байна шүү дээ. Та намайг танихгүй байна уу? Энэ чинь би Чичило байна. Таны Чичило! Би гэрээсээ ирлээ. Ээж намайг явууллаа. Намайг сайн хараач. Та намайг танихгүй байна гэж үү? Надад ганц ч болов үг дуугараач гэж залган дуржигнав. 

	Өвчтөн түүнийг анхааралтай ажиглан хараад дахиад л нүдээ анив. 

	— Ажаа! ажаа! Та яав! Би Чичило шүү дээ. Таны хүү чинь! 

	Өвчтөн дахиад харсангүй хүндээр амьсгаадна. 

	Тэр үед жаал хүү нулимсаа арай ядан барьж сандал авч суугаад эцгээсээ нүдээ үл салгана. Тэгээд «Одоо удахгүй эмч ирж үзнэ биз. Тэр үед нь л сайн асууя» гэж бодлоо. Тэгээд тэр, эцгийгээ явахад нь хөлөг онгоц дээрээ хэрхэн гаргаж өгч байснаа, тэр хотод олз омог ихтэй явна гэж найдаж байснаа, бас дараа нь эхийгээ захиа аваад цөхрөнгөө барж байхыг үзээд эцэг нь нас барж бүгд өлсгөлөнд унах нь хэмээн бодож байснаа бүгдийг эргэн санаж гунигт бодолд автан удаан суулаа.

	Гэнэт хэн нэгний нь зөөлхөн гар мөрөнд нь хүрэв. Жаал хүү цочин харвал өмнө нь сувилагч зогсож байлаа. 

	— Эцэг минь юу болсон юм бэ? гэж тэр дор нь асуув. 

	— Энэ чиний эцэг үү?

	— Тийм ээ, миний эцэг. Би эргэж ирсэн юм. Яасан юм бол?

	— Эр хүн, хө! Сайн эр болоорой! Одоо удахгүй доктор ирнэ гэв. 

	Тэр дахиад нэг ч үг хэлээгүй холдон явлаа. 

	Хагас цагийн дараа хонх жингэнэж, дараа нь ерөнхий эмч туслагч нартайгаа тасагт орж ирэв. Доктор ор бүрийн дэргэд зогсон тойрон явна. Ингэж хүлээх нь жаал хүүд мөнхийн юм шиг санагдаж эмчийн алхаа бүрээр сэтгэлийн түгшүүр нэмэгдэнэ. Ингэсээр доктор зэргэлдээ ор луу нь хүрч ирэв. Доктор өндөр нуруутай, дүнсгэр царайтай бөгтгөр өвгөн аж. Түүнийг зэргэлдээ орноос наашилмагц жаал хүү босов. Гэхдээ эцгээсээ холдсонгүй. 

	— Энэ өвчтөний хүү, гэж сувилагч хэлээд, — Өнөө өглөө тосгоноос ирсэн юм, гэлээ. 

	Доктор өвчтөний нүүр лүү тонгойн судсыг нь бариад духанд нь гараа хүргэн сувилагчаас хэд хэдэн зүйл асуухад тэр,

	— Хуучнаараа байгаа, гэж хариулт өгөв. 

	Доктор минут хэр бодолхийлснээ,

	— Өмнөх эмчилгээгээ үргэлжлүүл, гэж хэлэв. 

	Тэр үед жаал зориг гарган:

	— Эцэг маань яасан юм бэ, доктор оо? гэж асуулаа. 

	— Эр хүн шиг бай, хүү минь, гэж доктор хэлээд мөрөн дээр нь гараа тавьж, — Ёлом гэдэг муухай өвчин туссан, гэхдээ бас найдлага бий. Сайн асар. Магадгүй чиний ирсэн нь түүнд тус болж ч болох юм гэлээ. 

	— Тийм ээ. Гэвч тэр намайг танихгүй байна! — гэж жаал хүү арга тасран дуу алдав. 

	— Танина аа... Маргааш ч таньдаг болж магад. Бид найдаж байна. Сэтгэлээр битгий гуньхар!

	Жаал хүү нэг юм асуух гэснээ ч зүрхэлсэнгүй. 

	Доктор цааш явав. Ийнхүү жаал хүүд эцгийгээ асрах шинэ ажил оногдов. Ая эвийг нь олж тэвхэрлэж чадахгүй ч гэсэн өөрийн чадах бүхнээ хийж байлаа. Хөнжлийг нь засах, гараас нь барих, ялааг нь үргээх, ёолон дуу алдах бүрийд нь тонгойн харах, сувилагчийн авчирсан эм, хоолыг гардан өгөх зэргээр асарна. Өвчтөн хаа нэг харах боловч таньсан шинж огт үгүй. Гагцхүү нулимсаа гартал жаал хүүг харц тогтоон ширтэнэ. 

	Тийнхүү анхны өдөр өнгөрөв. Жаал хүү шөнө нь тасгийн буланд хоёр сандал тавьж унтчихаад өглөө нь дахиад л өвчтөний дэргэд очив. Энэ өдөр өвчтөний харцанд ухаан орж байгаа янз мэдэгдэв. Жаал хүүгийн ялдамхан дуунд өвчтөн талархангуй харцаар харах шиг болов. Нэгэн удаа бүр юм хэлэх шиг уруулаа хөдөлгөлөө. Агшин зуур зүүрмэглээд сэрэх бүрийдээ тэр Чичилог харцаараа эрж байх шиг санагдана. 

	Энэ өглөө докторыг эргэн үзэхэд өвчтөний биеийн байдал жаахан дээрдсэн байлаа. Орой нь жаал хүү өвчтөнд уух юм өгч байхдаа хавдар болсон уруул дээр инээмсэглэл тодрох шиг болохыг ажигласан. 

	Ингэхээр тэр бага зэрэг сэтгэл уужран бүх зүйл амжилттай төгсөнө байх гэдэгт итгэж эхлэв. Хэдийгээр бүрэг бараг боловч эцэг нь түүний ярих дууг сонсоно байх гэдэг найдлага бас байв. Тэгээд Чичило түүний сэтгэлийг засах гэж эхийнхээ тухай, жаахан дүү нарынхаа тухай, гэртээ буцаж харих тухайгаа ялдамхан өгүүлэв. 

	Хэдийгээр тэр яриаг эцэг нь ойлгож байгаа гэдэгт эргэлзэж байгаа ч гэсэн, өвчтөн ойлгохгүй ч гэлээ мэдэгдэхүйц сэтгэл ханамжтай сонсож байх шиг санагдсан тул үргэлжлүүлэн ярьсаар. 

	Тийнхүү хоёр, гурав, дөрөв хонолоо. 

	Өвчтөн жаахан дээрдсэнээ ахиад л муудлаа. Жаал хүү өвчтөнийг асрах ажилдаа улайран сувилагчийн өдөрт хоёр удаа авчирч өгөх бяслагтай талхыг хам хум идсэн болно. Тэр эргэн тойрон юу болж байгааг бараг үл анхаарна. Өвчтөн нас барж, сувилагчид шөнө сандран гүйлдэж, хүнд өвчтөний сахиурууд уйлж унжин аргаа барахыг тэр эс анзаарна. 

	Өдөр хоног өнгөрсөөр, Чичило түүний хөдөлгөөн бүрийг анхааралтай соргог ажиглан дэргэд нь суусаар харц үл салгана. Түүний зүрхийг шимшрүүлэн базах сэтгэлийн гунигийг нь эдгэх байх гэсэн итгэл сэмхэн түрнэ. 

	Гэнэт тав дахь өдөр нь өвчтөн бүр муудав. Бүх юм ингээд дууслаа гэж хэлэх шиг доктор толгойгоо сэгсрэхэд жаал хүү сандал дээрээ унан цурхиран уйлав. Гэвч өвчтөний байдал улам муудаж байгаа боловч дахиад ухаан орох байх гэсэн ганцхан бодол л түүний сэтгэлийг засна. Тэр өвчтөн жаал хүүг одоо улам ч энхрийлэн гөлрөн ширтэнэ. Өвчтөн хоол унд, эмээ өөрөө ууя гэх шиг уруулаа хурдан хурдан хөдөлгөлөө. Энэ нь заримдаа бүр илэрхий харагдах үед сэтгэл нь үймэрсэн жаал хүү гарыг нь атган аваад,

	— Жаахан тэс, Ажаа. Таныг эдгэхээр бид эндээс гэртээ харина. Та лав эдгэнэ, гэж шивнэн хэлэв. 

	Өдрийн дөрвөн цаг болж байлаа. Итгэл найдварын сэтгэл өвөрлөсөн жаал хүү гадаа гэнэт:

	— Баяртай, дүүдэй минь! гэж хэлэх нэгэн эрэгтэй хүний дуу, хөлийн чимээг сонсов. 

	Тэр хүн өөр олон юм яриагүй ч жаал хүү энэ дууг сонсоод босон харайж, хэрвээ ямар нэг юм хоолойнд нь тороогүй бол лав дуу алдах байсан биз. 

	Энэ үед боодолтой юм сугавчилсан нэгэн эр сувилагчийн хамт тасагт нь орж ирэв. 

	Жаал хүү дуу алдаад хадчихсан юм шиг байрнаасаа хөдөлж чадсангүй. Тэр эр агшин зуур эргэн харчхаад мөн л дуу алдан,

	— Чичило! гээд түүний зүг ухасхийв. 

	Жаал хүү ч өөрийн эрхгүй урагш зүтгэжээ. 

	Эмнэлгийн ажилтнууд, сувилагч, эмч нар тал талаасаа энэ дуунаар гүйлдэн ирж гайхан харж зогсоцгоов. 

	Жаал хүү ганц ч үг дуугарч чадсангүй. 

	— Үр минь, Чичило! гэснээ эцэг нь өвчтөнийг зэрвэсхэн хараад хүүгээ ахин дахин үнсэж, — Хөөрхий муу хүү минь. Юу гэгч болчхов оо? Танихгүй хүн рүү авчраад өгчихдөг мөн холиов оо! Чамайг явуулсан гэж ээж чинь бичсэн байхаар би үзээд алга болохоор нь хэчнээн зовов. Миний муу Чичило, энд ирээд удаж байна уу? Яагаад ингэж будилчхав аа? Би яах вэ хөл дээрээ бослоо. Харж байгаа биз дээ? Ээж нь сайн биз дээ? Кончеттела, нөгөө шинэ хүн хоёр сайн уу? Би одоо эмнэлгээс гарч байгаа нь энэ шүү дээ. Одоо цугтаа явъя. Ийм юм болно гэж хэн санах бил ээ! гэнэ. 

	Жаал хүү ээж дүү нарынхаа тухай арай ядан хэдэн үг дуугарсан. 

	— Яасан их аз заяа вэ! Ямар их баяр вэ! Энэ хэд хоног хэчнээн зовсон гээ, би!

	Тэгээд жаал хүү хөдлөлгүй эцэг рүүгээ улам наалдан үнсэв. 

	— Явцгаая гэж эцэг нь хэлээд, — Орой гэхэд харьчихна. Явъя! гээд гараас нь чангаав. 

	Жаалхүү саяхан болтол сахиж байсан өвчтөнөө хараад авав. 

	— Чи яагаа вэ?.. Явах юм уу, үгүй юм уу? гэж эцэг нь гайхан асуулаа. 

	Жаал хүү өвчтөн рүү ахиад л харав. Энэ үед тэр өвчтөн нүдээ нээж түүнийг гөлрөн харав. Үүнийг харсан жаал хүү,

	— Үгүй, ажаа, хүлээж бай... Харж байна уу... Энэ өвгөн... Би явж чадахгүй. Бүр долоо хоног дэргэд нь сахилаа. Тэр намайг үргэлж ширтэн хардаг. Таныг гэж би бодсон юм. Тэгээд би хайрлан асарсан. Тэр намайг харж, би түүнд уух юмыг нь өгдөг. Намайг холдон яваасай гэж тэр бодохгүй байгаа. Одоо бүр муудаж байна. Жаахан хүлээ. Би хэрхэвч явж чадахгүй. Би бүр яахаа мэдэхээ болилоо... Гагцхүү надад ингээд орхиод явчих хэцүү байна. Би маргааш буцъя. Намайг энд жаахан орхичих. Одоо явчихна гэхээр хэцүүхэн байна. Над руу харж байгааг нь хараач. Би хэн гэдгийг нь мэдэхгүй. Гэвч намайг ойрхон байгаасай гэж тэр хүсэж байна. Харж байна уу? Ганцаараа байхад хэцүү байгааг нь... Намайг энд түр үлдээгээд өгөөч ажаа гэж сэтгэл нь догдолсон жаал хүү хурдан хурдан урсгав. 

	— Зөв дөө, жаал минь гэж доктор дуу алджээ. 

	Эцэг нь гайхаш тасран жаал хүүг хараад дараа нь өвчтөнийг ширтэв. 

	— Энэ хэн юм бэ? гэж тэр асуув. 

	— Тань шиг тариачин хүн гэж доктор хариулаад, — Мөн л тосгоноос энд ирсэн юм. Тантай нэг өдөр эмнэлэгт орсон. Түүнийг энд ухаангүй авчирсан болохоор бидэнд юу ч хэлж чадахгүй байгаа юм. Магадгүй, хаа нэгтээ гэр бүл, үр хүүхэд нь байдаг биз. Тэр таны хүүг хүүхдүүдийнхээ нэг нь ирж гэж бодсоноос зайлахгүй?! гэв. 

	Өвчтөн жаал хүүгээс нүдээ үл салгана. Энд үед эцэг нь Чичилод,

	— За яах вэ, үлд, гэлээ. 

	— Түр ч болсон үлдэхээр болох шив дээ, гэж доктор шивнэлээ. 

	— Үлд, гэж эцэг нь давтаад, — Би хурдхан очиж эхийн чинь санааг амраая. Хэрэг болж магад, чамд хэдэн мөнгө өгье... За баяртай, хүү минь! гэлээ. 

	Эцэг нь хүүгээ үнсэж, нүд рүү нь ширтэн хараад бас дахин духан дээр нь үнсээд явлаа. Жаал хүүг ор луу нь хүрч ирэхэд өвчтөн энэ явдалд сэтгэл ханамжтай байгаа нь илэрхий. 

	Чичило ахиад л түүнийг асрах ажилдаа оров. Одоо тэр уйлж барихгүй урьдын адил тэвчээртэй асран халамжилна. Тэр уух юмыг нь өгч хөнжил дэрийг нь засаж, тайвшруулсан сайхан дуугаар ярьж гарыг нь илнэ. 

	Энэ өдөр тэр ер түүнээс холдсонгүй. Бүх л шөнөжин, маргааш өглөөний турш дэргэд нь суусаар байв. Гэвч өвчтөний биеийн байдал улам л муудсаар. Нүүр нь хөхрөн, амьсгаа нь үе үе тасалдан ихэд зовуурилан улам бүр ёолсоор, хавдар нь улам ихэсжээ. Доктор орой эргэн үзэхдээ маргааш өглөө болтол амьд байж чадахгүй гэж хэлэв. Тэгэхэд нь Чичило асаргаагаа хоёр дахин нэмж өвчтөнөөс нүд салгахаа болив. 

	Өвчтөн түүнийг ширтэн харсаар, заримдаа юм хэлэх гэсэн юм шиг уруул хөдөлгөнө. Зарим үед хайр энхрийлэл хосолсон харцаар нүдээ онийлгон харна. 

	Энэ шөнө Чичило өвчтөний дэргэд цурам хийлгүй хонов. Өглөө гэгээ орохоор сувилагч орж ирээд өвчтөнийг харчхаад хурдан гараад явчхав. Хэдэн минутын дараа жижүүрийн эмч, гартаа дэнлүү барьсан ажилтны хамт орж ирсэн. 

	— Тэр өнгөрч байна, гэж эмчийг хэлэхэд жаал хүү гараас нь бариад авав. 

	Өвчтөн нүдээ нээж түүнийг хараад дахиад анив. 

	Жаал хүүд өвчтөн гарыг нь атгаж байх шиг санагдлаа. 

	— Миний гарыг атгаад байна гэж Чичило шивнэв. 

	Эмч жаал зогссоноо өвчтөний дээрээс тонгойж хараад нуруугаа эгцлэв. 

	— Нас барчихлаа! гэж Чичило дуу алдав. 

	— Одоо гэртээ харь даа жаал минь, гээд эмч хэлээд, — Чиний хэрэг одоо ингээд гүйцлээ. Аз жаргалтай яваарай. Чи үүргээ сайн биелүүллээ, гэж эмч хэлэв. 

	Өвчтөний орноос холдон явсан сувилагч ширээн дээрх шилэн аяганаас нил цэцгийн баглаа авч буцан ирээд жаал хүүд өгөв. 

	— Өөр өгөх юм алга. Эмнэлэгт байсны дурсгал болгож ав, гэлээ. 

	— Баярлалаа, хэмээн тэр нэг гартаа цэцгээ бариад, нөгөө гараараа нулимсаа арчин, — Би хол явна. Замд гандчихна биз, гээд баглааг нь таслан өвчтөний хөнжил дээгүүр тараан шидэв. 

	— Энд ингээд орхичихъё. Баярлалаа сувилагч аа. Баярлалаа, эмч ээ. 

	Тэгээд нас барсан өвчтөн рүү эргэж,

	— Хагацан салъя... гэж хэлээд түүнийг хэн гэхээ мэдэхгүй зогссоноо таван өдөр дараалан нэрлэж байсан тэр энхрийхэн нэр нь санаанд орж,

	— Үүрд баяртай, хөөрхий ажаа минь! гэлээ. 

	Ингээд боодолтой юмаа сугавчлан алгуурхан холдов. Олон хоног нойргүй суусандаа ядарч сульдсан жаал хүү салдаргалан гэлдрэв. 

	Үүрийн туяа тэнгэртээ гийжээ.

	 


ХӨЛӨГ ОНГОЦНЫ СҮЙРЭЛ

	Хэдэн жилийн өмнө арван хоёр дугаар сарын нэгэн өглөө Английн Ливерпуль хотын зогсоолоос суудлын хөлөг онгоц алсын замд гарчээ. Түүний дээр хоёр зуу гаруй хүн байсны дотор ажилчид нь бас орж байв. Онгоцны ахмадаас эхлэн бараг ихэнх усан цэргүүд нь англичууд байсан бөгөөд зорчин явагчдын дунд гурван эмэгтэй, нэгэн доктор, хэсэг хөгжимчид зэрэг Итали гарлын хүмүүс байлаа. 

	Энэ хөлөг Мальтын арал руу явж байгаа аж. 

	Тэнгэр хүйтэн хуйсгануур байлаа. 

	Гуравдугаар зорчигчдын дотор арван хоёр орчим насны намхан нуруутай боловч ясархаг чийрэг биетэй жаал хүү явлаа. Түүний зоримог шинжийн царайг нь харахад Сицили хүү гэж ив илхэн мэдэгдэж байлаа. 

	Тэр бөөн татлага ороомог утсан дээр суугаад шураг руу тонгойн гараа хуучин муу чемодан дээрээ тавьсан харагдана. Нар салхинд борлосон царайтай, бараг мөрөө давсан долгиотсон хар үстэй хүү байв. Хувцас, муутай, хуучин муу хөнжил нөмөрсөн байх бөгөөд бас элэгдсэн ширэн цүнх зүүжээ. 

	Тэр сууж яваа хөлөг онгоцоо дэргэдүүр нь гүйн өнгөрөх усан цэргүүд, давлагаалан байх далай тэргүүтнийг бодлогошронгуй харж явна. 

	Жаал хүүд ямар нэгэн азгүй явдал тохиолдсон нь түүний том хүн шиг уйтгарлаж гунигласан царайнаас нь харахад илэрхий. 

	Хөлөг онгоц хөдөлснөөс хойш удалгүй байтал усан цэрэг болох нэгэн итали өвгөн түүний хэр насны охин хөтлөн жаал хүү рүү дөхөн ирж:

	— Би чамд дагуул авчирлаа, Марио гэлээ. 

	Тэгээд усан цэрэг өвгөний явсны хойно тэр охин ороомог утсан дээр Мариогийн дэргэд суув. 

	Тэд бие биеэ ширтэв. 

	— Чи хаашаа явж байгаа юм бэ? гэж жаал хүү асуув. 

	— Неаполь, гэж хариулаад хэсэг дуугүй байснаа, — Тэнд аав, ээж маань байдаг юм. Намайг Жульетта Фажиани гэдэг, гэж нэмж хэлэв. 

	Жаал хүү хариу юм хэлсэнгүй. 

	Хэсэг хугацаа өнгөрсний хойно тэр цүнхнээсээ талх, хатсан жимс гарган ирж охинд өгөв. Охин ч бас хатсан талх гаргаж тэд цугтаа хооллолоо. 

	— Зоригтой байгаарай, гэж дэргэдүүр нь гүйн өнгөрөх настай усан цэрэг хашхираад, — Харав уу, тэр далай бүжиглэж байхыг! гэлээ. 

	Салхи улам ширүүсэж хөлөг онгоцыг сэгсчих боловч далайд болдог муу юмыг үзээгүй тул хүүхдүүд үүнийг огтхон ч тоосонгүй. Тэр ч атугай охин инээмсэглэнэ. Тэр Мариотай насны хувьд хавьцаа боловч түүнээс нуруугаар өндөр, боровтор царайтай, мөн л навтас болсон хувцастай нарийхан гозгор охин аж. 

	Тэд тайрмал үсээ улаан алчуураар боож, чихэндээ мөнгөн ээмэг зүүжээ. 

	Тэр юм идэн хөөрөлдөж гарлаа. Жаал хүү бүтэн өнчин ажээ. Түүний эцэг болох ажилчин эр хэдэн өдрийн өмнө Ливерпульд нас баржээ. 

	Иймд Италийн консулын газар бяцхан сицили хүүг эх орон руу нь, холын хамаатан нь байдаг Палермо руу явуулсан нь энэ ажээ. Харин охиныг жилийн өмнө Лондонд түүний дотнын хайртай авга эгчийнд нь асран хүмүүжүүлэхээр ирүүлжээ. Гэтэл гурван сарын өмнө авга эгчийг нь морь тэрэг дайрч бэртээснээс болж удалгүй нас баржээ.

	Авга эгчид нь ямар ч мөнгө зоорь байсангүй. Ийм болохоор консулын газар нь Жультеттаг мөн л Мариогийн нэгэн адил настай усан цэрэгт даалган өгч нутаг руу нь явуулж байгаа нь энэ ажээ.

	Аав, ээж хоёр маань лав баяжаад ирнэ гэж бодож байгаа биз. Гэтэл би яг бахь байдгаараа байж байдаг. За тэр ч яах вэ... Ээж, аав, дүү нар маань надад хайртай юм чинь. Би дөрвөн дүүтэй, хамгийн том эгч нь би, намайг хүрээд очихоор тэд яаж баярлах бол... Би сэмхэн орж очно... Энэ далай чинь ямар аймшигтай юм бэ! Чи очоод тэр төрлийндөө байх уу? гэж тэр хэдэн минут болоод асуужээ. 

	— Мэдэхгүй... Тэднийг бай гэвэл байна. 

	— Тэд чамд хайргүй гэж үү?

	— Мэдэхгүй... 

	Ийнхүү тэд өдрийн турш хаа нэг үг солилцон хамт суулаа. 

	Хүмүүс тэр хоёрыг эгч дүү улс гэж бодно. Охин оймс нэхэж, жаал хүү улам бүр хуйлран давлагаалах далайг бодлогошронгуй ширтэн сууна. 

	Орой болж унтахын өмнө охин,

	— Тайван нойрсоорой, гэв. 

	Энэ үгийг дуулсан өвгөн итали цэрэг,

	— Хөөрхий минь, та нарын хэн нь ч одоо тайван нойрсож явах хөг өнгөрөх шиг байна! хэмээн хажуугаар нь яаран гүйж өнгөрөхдөө хашхирав. 

	Жаал хүү хариу болгон «Тайван нойрсоорой» гэж хэлэх гэтэл гэнэт хашлага даван ирсэн усны долгионд цохиулж толгойгоороо лангуу мөргөн унав. 

	— Чи бэртчихлээ. Наад цус чинь! гэсээр түүний зүг охин ухасхийв. 

	Энэ усны хүчтэй цохилтод балмагдсан бусад зорчигч дор дороо амиа хоохойлон нуугдаж жаал хүүг анхаарсан хүн нэг ч үгүй. 

	Усны цохилтод ухаан алдсан Мариогийн өмнө охин өвдөг нугалан сууна. Тэр толгойг нь өргөн цусыг нь арчаад улаан алчуураа авч ороон үзүүрийг нь уях гэж Мариогийн толгойг цээжиндээ наав. 

	Шар палаажны бүсэн дээр том цусан толбо үлджээ. 

	Марио ухаан орж нүдээ нээв. 

	— Чи гайгүй байна уу?

	— Одоо зүгээр.

	— За, тайван нойрсоорой, гэж Жульетта хэлэв. 

	— Тайван нойрсоорой гэж Марио хариу хэлэв. 

	Тэр хоёр шатаар өөр өөрсдийнхөө өрөө рүү буулаа. 

	Усан цэрэг тэр өвгөн үнэн хэлжээ. Тэд унтаж чадсангүй. Далайн аюулт шуурга догширч гарав. Гэнэт хар салхи гарч шургыг хугалан, хитэгт байсан гурван жижиг онгоцыг таслаад явчхав. Ямар нэг хорхой шавж хамаад явчих шиг тавцангийн дөрвөн тулгуур модыг аваад арилав. Өрөө тасалгаануудад юу болж байгааг хэлэхийн авралгүй. Уйлах, ёолох, залбиран мөргөх дуу хадаж арга нь тасарсан хүмүүсийн орилон хашхиралдах нь толгойтой үс босмоор! Шуурга улам бүр исгэрэн шуурч ширүүссээр үүрээр бүр аюултай болов. 

	Хүчтэй давлагаа тэр гэхийн тэмдэггүй чимээ гарган хөлгийг нүдсээр хажуудуулж, замд тохиолдсон бүхнээ хаман авч тавцан дээр овоолно. Удалгүй хөдөлгүүрийг эвдлэн ус аюултай шуугин орж ирж зуухны галыг унтраав. Жолоо баригч нар дээшээ үсрэн гарч ирэв. Хуйларсан давлагаа энд тэндгүй сэт цохисоор... 

	— Усыг хөөрөгдөн гарга! гэж ахмад хашхирч сонсогдсон. 

	Усан цэргүүд хөөрөг рүү ухасхийсэн боловч хөлгийн ар хэсэгт хүчтэй цохилтын чимээ сонсогдож хаалт, хаалга бүхнийг зад дайран ус урсан орж ирэв. 

	Ухаан алдталаа айсан зорчигчид жолооны бүхээг рүү дайран оров. 

	— Ахмад! Ахмад! хэмээн тийшээ орж ирсэн ахмадад хандан: — Яах вэ? Биднийг аврах найдлага байна уу? Биднийг авраач! гэлцэв. 

	Ахмад тэдний чимээ намдахыг жаал хүлээгээд тайван бөгөөд шийдмэг дуугаар:

	— Бид чадах бүхнээ хийж байна, гэлээ. 

	Нэгэн эмэгтэй дуу алдлаа. Бусад нь цөм айсандаа мэлрэн зогсоцгоов. 

	Нам гүм болж, цаас шиг цайсан царайтай тэд хий л бие биеэ харцгаана. Далай урдын адил шуурч хөлөг яг л үхэж байгаа хүн хоолойгоо хэрчигнүүлэх шиг нэгэн айдас хүрэм чимээ гаргана. Ахмад аврах завийг буулгах гэж оролдон таван усан цэрэг суулгаад тавьтал хөлөгнөөс бүр холдчихов. Гэтэл хуйларсан давалгаанд хамагдан шидэгдэж хоёр усан цэрэг живэв. Бусад нь арай гэж татлагаас зууран байж хөлөг дээрээ гарч ирлээ. 

	Энэ явдлаас хойш усан цэргүүд ч сэтгэлээр унав. Хоёр цаг хэртэй болсны дараа хөлөг тал дундаа хүртэл усанд живж суусан байлаа. 

	Хөлгийн тавцан дээр гайхаш тасарсан эхчүүд хүүхдээ тэврэн зогсоцгооно. Найз нөхөд, төрөл төрөгсөд салах ёс гүйцэтгэн эцсийн удаа тэврэлдэцгээв. Зарим нь аймшигтай догширсон энэ далайг үзэхгүй байх сан гэхдээ өрөө рүүгээ орно. Нэг зорчигч гарцаагүй үхэх нь гэдгээ мэдээд өөрийгөө буудчихав. Нэг хэсэг нь айсандаа ухаан алдаж бие биеэсээ зууралдана. Хэд хэдэн эмэгтэй татаж унав. Хөлгийн тавцан дээр хүүхдийн уйлах, хүмүүсийн цурхиран орилох, зэрлэгээр хашхичих чимээ тэнгэрт хадна. Ихэнх нь үхсэн юм шиг цонхийж цайсан царайтай, галзуу юм шиг хөдөлгөөнгүй гөлийсөн нүдтэй амьтад хөшөө шиг зогсоцгооно. 

	Марио, Жульетта хоёр шургаас зууран мөн л айсандаа гөлийсөн нүдээр өмнөхөө ширтэнэ. 

	Гэтэл далайн шуурга бага зэрэг намдав. Гэвч хөлөг улам доош живэн суусаар байх нь усан дээр удаан тогтож чадахгүйн шинж аж. 

	— Жижиг онгоц буулга! гэж ахмад хашхирав. 

	Ганц бүтэн үлдсэн жижиг онгоцыг буулгаад тийшээ арван дөрвөн усан цэрэг, гурван зорчигч харайн суулаа. 

	Ахмад үлдэв. 

	— Буугаад ир! хэмээн түүнд хашхиралдав. Гэвч тэр тайван дуугаар,

	— Үгүй, би эндээ үлдэнэ, гэлээ. 

	 Цөмөөрөө өөр хөлөг онгоц олж, амиа аварцгаая! Буугаад ир! Тэгсэн тэгээгүй хөлгөө бид аварч чадахаа байлаа шүү дээ! гэв. 

	— Үгүй, би үлдэх ёстой! гэж ахмад эрс тэс хариулав. 

	— Энд бас нэг хүний зай байна! гэж тэр цэргүүд хашхиралдан, — Нэг эмэгтэй явуул! гэцгээв. 

	Эмэгтэйчүүдээс нэг нь ахмадын тусламжтай дөхөн очоод онгоц хөлгөөс нэлээд холдчихсоныг үзээд айж тавцан дээр унаад өгөв. 

	— Ядахдаа тэр жаал хүүг аль! гэж цэргүүд хашхиралдлаа. 

	Энэ үед сандран зогссон Сицили хүү, найз охинтойгоо цуг тэдний хашхиран хэлэх үгийг ойлгон хөлгийн хажуу руу бие биеэ түлхэн ухасхийжээ. Тэд аливаа амьд амьтны адил амьд явахыг хүсжээ. 

	— Намайг уу! гэж тэр хоёр зэрэг хашхирав. 

	— Аль бага нь! гэж цэргүүд хашхиран, — Онгоц бүр доошоо суугаад байна! Хэн нь бага вэ? гэв. 

	Энэ үед охин яг л дороо хадагдсан юм шиг гараа унжуулан, оч буурсан нүдээрээ Мариог харан зогсов. 

	Марио мөн л түүнийг харахдаа палаажин дээр нь тогтсон улаан толбыг үзэж өөрийг нь өрөвдөн халамжилж суусныг санав. 

	— Яачхав аа? Хэн нь бага юм бэ? гэж тэсвэр алдсан усан цэргүүд хашхиралдан, — Бид явлаа шүү! гэлээ. 

	Гэтэл Марио хачин муухай дуугаар,

	— Энэ хөнгөхөн! Жульетта оч! Чи эх эцэгтэй хүн. Би бол ганцаараа! Оч! Оч! гэлээ. 

	— Далайд шидчих! гэж усан цэргүүд хашхиралдав. 

	Марио, Жульеттыг шүүрэн авч далайд шидчихэв. Охин дуу алдан усанд живлээ. Нэгэн усан цэрэг түүний гараас шүүрэн авч онгоцон дээр татан гаргав. 

	Марио хөлгийн тавцангийн захад толгой өргөн хөдөлгөөнгүй зогсоно. 

	Салхинд үс нь хийсэж, царай нь тайван, зоримог шинжтэй харагдана. 

	Завь холдон хөвөв. Тэр улам бүр живэх хөлгийн зүгээс хуйлран ирэх давлагаанаас арай ядан зайлан явна. 

	Энэ үед Жульетта бага зэрэг сэхээ орж дээш хараад жаал хүүг олж үзээд хингэнэтэл уйллаа. 

	— Үүрд баяртай, Марио! гэж тэр цурхиран уйлж хашхираад гараа урагш сунган, — Хагацъя! Үүрд хагацъя! гэлээ. 

	— Үүрд баяртай, гэж жаал хүү хариу хашхирав. 

	Онгоц далайн давалгаанд шидэгдэн бүрхэг тэнгэрийн доогуур улам холдон явав. Хөлгийн зүгээс ёолох, хашхирах дуу аль хэдийнээ сонсогдохоо болив. Далайн давлагаа бүр хөлгийн тавцан дээгүүр хаялах ажээ. Жульетта хоёр гараараа нүүрээ дарав. Гараа авч харвал хөлөг онгоц ул мөргүй алга болжээ.

	 


ГАЛТ ТЭРЭГ АВАРСАН ОХИН

	Пьерина төмөр замын манаачийн байранд төрсөн юм. Эцэг нь төмөр замын эргүүл тул хар багаасаа галт тэрэгний нэгэн хэмээр түчигнэх чимээ, гууглан дохиолох дуунд дассан билээ. Бас тэгээд эцэг нь өдөр бол дарцаг, шөнө бол дэнлүү барин зам дээр хоногтоо хэд хэдэн удаа гарч ирэх галт тэргийг угтах, үдэх ажилд нь дасжээ. Тэр бээр оройн цагаар бол талд хаягдсан эргүүлийн байрыг нь залгих гэсэн юм шиг галт хоёр нүд гялалзуулсаар нисэх мэт довтлон, уухилсаар ирэх энэ мангаст дассан юм.

	Пьерина бүр жаахан байхдаа энэ мангасаас айдаг байлаа. Зарим шөнө ээж нь, аавынх нь оронд дохионы дэнлүү барьж түүнийг тэвэрч гарахад охин айсан байртай эхийнхээ элгэнд наалдаг байжээ. 

	Харин одоо тэр мангас нь тийм ч аймаар, тийм ч том биш болохоор үл айна. Одоо бол өдөр бүрий эхтэйгээ юм уу, эцэгтэйгээ цуг, ирэх галт тэргийг угтан гарч, тэр мангас нь гурав дөрвөн удаа хүндээр амьсгаадан бяцхан зогсосхийгээд ахиад л уухилан уухилсаар алсын замдаа орохыг нь үргэлж хардаг болохоор юунд айх билээ. 

	Тэр ч атугай галан нүдтэй гайхалтай том амьтны хүндээр амьсгаадан зогсохыг нь хараад заримдаа өрөвдөх шиг болно. Гэрийнхээ дэргэдэх бяцхан толгой дээр суугаад хүүхдийн сониуч харцаар түүнийг далд орон ортол нь харцаараа үднэ. Энэ үед, “Хаанаас хүрээд ирэв? Одоо хаашаа явчхав? Энэ олон хүмүүсийг хааш нь аваачиж байгаа юм бол?” гэсэн сонин бодол толгойд нь эргэлдэнэ. 

	Тэдгээр зорчигчдын зарим нь галт тэрэгний бяцхан цонхоор шагайн инээмсэглэх бөгөөд тэдний царайг далд орон ортол, хөх, ногоон, шар вагонууд мушгиран мушгиралдсаар нэгэн хөврөлдсөн урт хар могой болон үзэгдэж галт тэрэгний араас гозойсон хар утаа суунаглан үлдэх хүртэл үдэн зогсдог байв.

	Гэтэл энэ олгойдсон утаа нь цайран цайрч улам дээшилсээр алсын цагаан үүлэнд хүрч замхран алга болно. 

	Пьерина галт тэрэг угтах дуртай. Түүний түчигнэх чимээг сонсоод гэрээсээ баяртай гүйж гарна. Тэгээд галт тэргийг угтан зам төмөр уруудан гүйнэ... Гэвч ингэлээ гэж эхээсээ нэг хоёр удаа алганы амт үзэж юунд тэгтлээ аашилж загнасны учрыг олоогүй ч гэсэн дахин зам руу зүрхэлдэггүй болсон. 

	Харин Пьерина өсөж том болоод зэргэлдээх тосгон руу сургуульд явдаг болохоороо энэхүү гууглан давхих галт тэрэгний аюулыг ойлгодог болжээ.

	Тэгээд тэр,

	— Ээж ээ, та бүү ай. Би учир мэдэхгүй жаахан хүүхэд биш шүү дээ! Галт тэргэн дор орчихгүй, гэж хэлнэ. 

	Энэ үеэс Пьерина эцгийнхээ албан ажилд тусалдаг болов. Тэр галт тэрэг ирэх бүрийн өмнө эцэг нь хариуцсан газраа эргэж зам гэмтэж эвдэрсэн эсэхийг шалган, өндөр хавцал дээгүүр тавьсан гүүр бүрэн бүтнийг нь үзэж, хэрвээ бүх юм зүй зохисоороо бол гартаа ногоон туг бариад байрандаа зогсдогийг мэддэг болсон юм. Энэ ногоон туг нь бүх юм хэвийн, галт тэрэг аяллаа үргэлжлүүлж болохын дохио аж. Ялангуяа, бороо, шуурганы үед ямар нэгэн гэмтэл гарвал эцэг нь улаан тугаар даллан галт тэргийг зогсооно. 

	Эцгийнхээ юу хийдгийг ийнхүү анхааралтай ажиглан харсаар мэддэг болсон Пьерина аавдаа тус болох санаатай нэгэн удаа,

	— Та явж бусад ажлаа хий. Би галт тэрэг угтан авъя, гэв. 

	—- Ирэх цагийг нь мартаад өнгөрүүлчихгүй биз?

	— Яалаа гэж! Би чинь жаахан хүүхэд биш шүү дээ! Тэгээд ч ирэх болохоор нь ээж надад сануулж хэлнэ биз. 

	Үнэндээ охинд бүх зүйлийг найдаж болох байлаа. Галт тэрэг ирэхээс бүр авраад минутын өмнө баярлан хөөрсөн царайтай тэр гартаа туг барин ихэмсүү байдалтай зогсоход нь түүний алтарсан үсийг салхи дэврүүлэн хийсгэж улам ч сүр оруулна. Ийнхүү бүх юм бүтэмжтэй байв. 

	Тэгтэл нэгэн удаа эцэг нь цасан шуургатай шөнө галт тэрэг угтахаар гарч яваад хатгаа авчээ. Тэгээд хэвтэрт орсон. Ирж үзсэн эмч толгой сэгсэрч хүнд байгааг илтгэхэд эх нь арга тасарч өвчтөнөөс алхам ч холдохгүй болов. Галт тэрэг угтах ажил ганц Пьеринагийн толгой дээр ирэв. Охин хариуцсан газраа үргэлж эргэн галт тэрэг бүрийг угтаж үднэ. Түүний сэтгэл зовуурьтай байсан ч галт тэрэг ирэх хугацааг үл мартана. Тэр ч атугай шөнө ч босож угтана. Харин эх нь галт тэрэг юун угтахтай мантай, гагцхүү ирэх цагийг нь түүнд сануулан хэлж өгч эцгийн нь санааг засна. 

	Эцэг нь нас барж эх нь толгой унжуулан цурхиран уйлж байсан тэр өдөр ч ирэх галт тэргийг угтахаа мартсангүй. Одоо эцэг нь үгүй болохоор түүнд хэлж сануулах хүнгүй тул эцгийнхээ амьд сэрүүндээ өдөр шахам давтан хийж ирсэн тэр ажлыг нь улам ч няхуур хийх болсон. 

	Хэдэн өдрийн дараа тэр эхдээ,

	— Ээж минь, та битгий уйл. Тэгээд байвал бие чинь муудчихна шүү дээ. Тэгвэл Луйжино бид хоёр яах юм бэ? гэлээ. 

	— Эвий охин минь, хэмээн эх нь гунигтай хариулаад, — Эцгийг чинь бодохоор гол харлан зүрх шимшрэх юм. Одоо тэр маань үгүй болохоор бид яах билээ. Эндээс биднийг хөөнө. Би энд бүр дасчхаж. Тэгэхээр бид хаашаа явах юм бэ? гэв. 

	— Би ч бас энд дасчхаж. Гэвч биднийг юунд хөөх юм бэ, ээж ээ? Би зам эргэж байгаа шүү дээ. Аавыг өвчтэй байхад нэг ч галт тэрэг мэдэлгүй өнгөрүүлээгүй. Би одоо том болсон. Замыг жинхэнэ эргүүлээс доргүй шалгаж харна. 

	— Тийм дээ. Гэсэн ч биднийг эндээс хөөж оронд нь өөр эргүүл ирүүлэхийг чи үзнэ ээ. 

	Удалгүй энд төмөр замын албаны байцаагч иржээ. Пьеринагийн ээж түүнийг эргүүлээр үлдээж өгөхийг гуйж,

	— Одоо сар болоход ямар нэгэн осол болсонгүй. Би охинтойгоо бүгдийг хийж чадна. Хэдэн жилийн дараа хүү маань өсөж том болоод эцгийнхээ адил энд ажиллана гэв. 

	— Энд чинь хариуцлага маш их, гэж хөөрхий эмэгтэйг өрөвдсөн байцаагч хэлээд, — Ийм хүнд ажилд эмэгтэй хүмүүсийг яаж үлдээх вэ? гэлээ. 

	— Гэвч Пьерина эр хүнээс доргүй ухаантай, зоригтой, няхуур нямбай. Та нар бидний ажилд сэтгэл өөг байх болно. Хараарай. 

	— За яах вэ, чадах бүхнээ л би хийе. Гэвч эр хүнгүй болохоор хүнд л байна даа. Танай хүү бага болохоор энэ талаар ер мэдэхгүй л юм шиг байя. Харин та нарт юу ч амлаагүй гэдгээ урьдчилан сануулъя. 

	Ингээд хөөрхий эмэгтэй дассан нутгаас минь хөөчих вий, тэгвэл гуйлга гуйж амь зуухаас өөр аргагүй болно гэсэн байнгын айх аюултай болов. 

	Харин Пьерина энэ үед дараачийн галт тэрэг ирэхийн хооронд хичээлдээ очиж ирчхээд зохих цагт нь ирэх галт тэргийг алдахгүй угтан авах нь яаж ингэж болгоод байна гэж гайхмаар байлаа. 

	Нэгэн удаа арван нэгдүгээр сарын сүүлчээр цасан шуургатай бүрхэг өдөр тааралдав. Өглөөнөөс цас орж шуурга шууран орой болоход салхины хүч эрс нэмэгдлээ. 

	Ууланд салхи зэвүүн исгэрнэ. Бяцхан Луйжино өвчтэй байсан тул эх нь өвөр дээрээсээ үл салгана. 

	Пьерина оройн галт тэрэг ирэхийг хүлээн замаа эргэхээсээ өмнөхөн орон дээр сууж байлаа. 

	Гэнэт нэгэн аймшигтай нижигнэсэн дуу гарч байшин нь газар хөдлөхөд л чичирдэг шиг доргиод явчхав. 

	— Энэ юу болов оо? Явж үзье, гэж Пьерина хэллээ. 

	— Чи саяхан замаа үзчихээд ирсэн биз дээ. Ийм байхад шөнө чи хаачих нь вэ? Чи бас яачих ч юм билээ гэж эх нь хорив. 

	— Яалаа гэж дээ, ээж ээ! Удахгүй галт тэрэг ирнэ. Үзэх хэрэгтэй. Би явж сурсан болохоор та айлтгүй. 

	Ингээд тэр цуваа хөдөрч дэнлүүгээ аван хурдан гараад явчхав. 

	Таван минутын дараа тэр сандрангуй эргэн ирж, 

	— Ямар аймаар юм бэ! Гүүр нурчхаж, гэж хэлээд улаан дэнлүүгээ яаран асааж хананаасаа эвэр бүрээгээ авав. 

	— Чи юу гэнэ ээ! Одоо тэгээд яах вэ? гэж ээж нь учиргүй айж сандран асуугаад, — Энэ чинь суудлын хурдан галт тэрэг. Энүүгээр хэчнээн хурдан өнгөрдөг бил ээ! гэв. 

	— Би улаан дэнлүүгээ бэлдчихлээ. 

	— Энэ шуурганаар үзэх болов уу?

	— Би бүрээгээ үлээнэ. 

	— Сонсохгүй, охин минь. Чи тэгээд үлээж хүч хүрэх юм уу даа? Бас л нэг гай дайрах вий. 

	— Сонсож ч магад. Ээж ээ, өөрөөр яах вэ дээ?

	Пьерина юүдэнтэй цуваа өмсөж галт тэргийг угтахаар яаран явав. 

	Хүйтэн салхи нүүрийг нь ороолгон, цас нүдэнд нь шавалдан, явахад саад болно. Гэвч Пьерина гагцхүү жолооч нь дохио үзэх болов уу, ийм үед эрхбиш сонор сэрэмжтэй явах байгаа гэж л бодохоос өөр юм санах ухаангүй явна. 

	Гэтэл алсаас ирж байгаа галт тэрэгний дохио сонсоод зүрх нь хүчтэй цохилов. Дүүрэн хүнтэй энэ галт тэрэг хавцалд уначихна гэж бодохоор нуруу руу нь хүйт оргино.

	Галт тэрэг бүр бараа нь харагдав. Пьерина дэнлүүгээрээ цөхрөлтгүй даллан байдаг чадлаараа бүрээгээ үлээв. Гэсэн ч тус алга, галт тэрэг хурдаа саахгүй урагшилна. Пьерина хашхиран, чадах чинээгээрээ бүрээгээ үлээвч энэ салхины чимээ, вагоны дугуйн өнхрөх дуунд дарагдана. Галт тэрэг улам бүр ойртсоор. 

	Пьерина бүхнийг умартан зам төмөр дээр харайн гарч галт тэрэгний өөдөөс хэдхэн метрийн зайтай хүрч очлоо. Тэр аймшигтай нижигнэх дуу сонсож дараа нь юу ч сонсож, юу ч үзэхээ болин газарт үхэтхийн ойчив. 

	Ээж нь сэтгэл түгшин түүний араас гарав. Галт тэрэгний толгойн яг дэргэд далан дээр Пьеринаг хэвтэж байхыг үзээд ухасхийн очиж тэврэн босголоо. 

	— Чи ухаангүй юм уу! Авралаар л амь гарч шүү дээ! хэмээн ээж нь уйлж түүнийг загнав. 

	Гэвч Пьерина ухаан ороод дэргэдээ зогсож байгаа галт тэргийг нэн түрүүн олж үзлээ. Тэгэхээр тэр хавцалд арай унасангүй! Тэр бээр инээх уйлахыг хослуулан зогсоно. 

	Энэ хооронд галт тэрэгний үйлчлэгч, зорчигчид юу болоод ийнхүү хүчтэй донслон зогссоныг үзэх гэж буун харайн гарч ирэв. 

	— Гэнэт би бараг дэргэдээ л хүний сүүдэр, улаан дэнлүү хоёрыг үзлээ, гэж жолооч тайлбарлаад — Хүчийг нь сааруулж зогсоох гэж байж золтой л галт тэрэгнээсээ шидэгдэж орхисонгүй. Гүүр нуржээ. Энэ охин л биднийг аварлаа гэв. 

	Зорчигчид гангын эрэгт тулж очоод унах шахсан ёроолгүй ангалыг хараад ухаан зайлах шахав. Бүгд амь аварсан охиноо бүчин тойров.

	 

	[image: хувцас, зурах, хүн, зураг-г агуулсан зураг

AI-generated content may be incorrect.]

	 

	Харин эх нь л орилон хашхирсаар,

	— Чи үхэхэд ганц хуруу дутлаа шүү дээ! Чамгүй бол би яах юм бэ? Чи чинь галзуу юм уу? гэнэ. 

	— Энэ гайхалтай бүдүүлэг эмэгтэй чинь юу вэ! гэж нэгэн зорчигч эмэгтэй өгүүлээд, — Юунд түүнийг харааж зүхнэ вэ? гэв. 

	Охин минь надтай яв. Хэнд ч харааж загнуулахгүй чи сайхан амьдарна. Тэгээд ийм үеэр галт тэрэг угтах гэж явахгүй, явах хэрэг болохгүй. Ийм ажилд ер хүүхдийг явуулж болох уу. Над өгөөд явуулчих. Би мөнгө өгье, гэж тэр Пьеринагийн эхэд хэлэв. 

	Харин эх нь мөн л ухаан нь дэн дун юу ярьж байгааг нь үл ойлгон тэр эмэгтэйн царайг ширтэнэ. 

	Гэвч Пьерина ойлгож байлаа. Тэр ээжийнхээ хүзүүгээр тэврэн авч дуу алдан:

	— Үгүй би ээжтэйгээ байна. Энд бид сайхан байдаг. Намайг нааш нь хэн ч явуулаагүй өөрөө ирсэн юм! гэлээ. 

	Энэ үед зорчигчдын нэг нь дөхөн ирж,

	— Эдэнд мөнгө хуримтлуулж өгье, гээд малгайгаа бариад мөнгө тосон явав. 

	— Үгүй, бидэнд мөнгө хэрэггүй гэж Пьерина хэлээд, — Би эндхийн замын эргүүл хүн. Харин ийм аюул болчхоод байхад биднийг эндээс битгий хөөгөөсэй л гэж бодох юм. Ийм бат бэх гүүр эвдэрчихнэ гэж хэн санах вэ дээ. Ганцхан биднийг л битгий хөөгөөсэй! гэв. 

	— За яах вэ, би энэ тухай ярилцана, гэж төмөр замын албаны дүрэмт хувцас өмссөн нэгэн эр хэлээд, — Би та нарыг ажлаас чинь халахгүй гэж найдаж байна. Харин ажил нь арай амар, өөр газар л шилжүүлж магадгүй, гэлээ. 

	Энэ үед зорчигчдыг гангын цаад эрэгт гаргах морьд хүрч ирэв. 

	— Юун гялайсан юм бэ! Одоо лав биднийг энд хэвээр нь үлдээх байх аа, ээж ээ, гэж Пьерина хэлэв. 

	— Би ч бас тэгж найдаж байна, гэж ээж нь хэлээд, — Харааж загнасныг минь уучлаарай. Би чамайг галт тэргэн дор хэвтэхийг хараад бүр сүнс зайлчихлаа. Хонгор үр минь, чи ямар сайн охин бэ! гээд чанга тэврэн авав.

	 

	[image: галт тэрэг, зурах, төмөр замын зам-г агуулсан зураг

AI-generated content may be incorrect.]

	 

	Ийнхүү Пьерина эхтэйгээ төмөр замын эргүүл хэвээр үлджээ. Тэгээд хүдэр чийрэг эр байлаа ч эргүүлийн албыг энэ охиноос илүү гүйцэтгэж чадна гэж хэн ч бодохоо больжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

